
	БОСНА И ХЕРЦЕГОВИНА
Агенција за заштиту личних података 

у Босни и Херцеговини

С а р а ј е в о


Sarajevo, 19.03.2015.
Demant Agencije za zaštitu ličnih podataka u BiH 
na neosnovano pozivanje Uprave za indirektno oporezivanje BiH 

na Mišljenje Agencije

U vezi sa novinskim člancima u kojima se Uprava za indirektno oporezivanje BiH poziva na Mišljenje Agencije za zaštitu ličnih podataka u BiH tvrdeći da su u potpunosti neistiniti i netačni navodi Transparency International-a BiH, a u vezi sa pojedinim zapošljavanjima u toj instituciji, Agencija daje demant zbog neosnovanog pozivanja Uprave za indirektno oporezivanje BiH na Mišljenje Agencije. 
Uprava za indirektno oporezivanje BiH ističe da na osnovu Mišljenja od 03.03.2010. (objavljeno na službenoj Web stranici www.azlp.gov.ba) institucije BiH u skladu sa važećim zakonskim propisima nemaju pravo od građana tražiti Uvjerenje o nekažnjavanju u svrhu prijave na konkurs ili oglas na radno mjesto.

Prema navedenom Mišljenju Agencije, davanje podataka iz kaznene evidencije propisano je članom 212. Zakona o krivičnom postupku BiH, članom 227. Zakona o krivičnom postupku Federacije BiH, članom 103. Krivičnog zakona RS, te članom 212. Zakona o krivičnom postupku Brčko distrikta BiH. U stavu (2) navedenih članova ZKP BiH, ZKP FBiH i ZKP BDBiH, propisano je da se „Podaci iz kaznene evidencije mogu, na obrazložen zahtjev, dati i državnim organima ako još traju određene sigurnosne mjere ili pravne posljedice osude“, dok je u stavu (2) člana 103. KZ RS propisano da se „Podaci iz kaznene evidencije mogu, na obrazložen zahtjev, dati državnim organima, preduzećima i drugim pravnim licima, ako još traju određene pravne posljedice osude ili mjere sigurnosti ili ako za to postoji opravdan interes zasnovan na zakonu“. 

Zaključno u Mišljenju Agencije se navodi „Iz navedenih zakonskih odredbi, proizilazi da institucija ili organizacija prilikom zapošljavanja, od kandidata nema pravo tražiti Uvjerenje o nekažnjavanju, odnosno obavezna je za kandidate koji ispunjavaju uslove po konkursu ili oglasu, od nadležnog organa tražiti podatke iz kaznene evidencije u smislu stava (2) navedenih odredbi zakona, i to samo u slučaju kada je to propisano zakonom.
Dakle, nesporno je da institucije nemaju pravo da traže od građana uvjerenje o nekažnjavanju, radi prijave na konkurs, isto kao što je nesporno da su iste dužne po službenoj dužnosti pribaviti taj podatak, ako je to propisano zakonom.

Prema tome, u skladu sa navedenom situacijom, neosnovano je pozivanje na Mišljenje Agencije u smislu kako je to interpretirano od strane Uprave za indirektno oporezivanje BiH u odgovoru Transparency International-u BiH. 

